ПРОЛЕТЕН  ИЗЛЕТ

      Зимата си замина. Снегот се стопи уште одамна. Насекаде дуваше топлиот пролетен ветер-развигорец. Сонцето грееше се потопло. Се појавија првите цвеќиња. Долетаа и птиците. Дојде пролетта.

      Големиот Пчелинград се разбуди од зимскиот сон. Се отворија сите прозорци и врати.  Пчелите одлетаа да собираат  сладок сок и прашец.  А своите малечки ги оставија во пчелината градинка.

      Пчелината градинка беше сместена во најубавата сина кошница. Пчелите ја нарекоа Цвет. Во неа се малите пчелички се додека нивните мајки и татковци се на работа.

     Денес воспитувачката Медарка ги подготви малите пчелки за излет во природата. Откако се облекоа и исчешлаа, излетаа по неа на ливадата за да бараат цветови.

     И гледај! Ливадата Цветница, веќе е полна со прекрасни цветови од сите бои.

     Полни со радост, малите пчелки, се разлетаа по цветовите.

   - Најдов качунка ! -рече една пчелка.

   - А јас најдов темјанушка ! Гледај колку е убава и миризлива ! -рече друга пчелка.

   - Ние најдовме глуварче! Погледнете го, цветот му е како сонце ! -рекоа неколку пчелки.

     Воспитувачката едвај ги собра околу себе.

  - Малечки ајде да седнеме на цветовите ! Откако ги оптегнавте крилцата, сега ќе се одмориме и малку ќе разговараме за пролетта.  

  - Ајде кажете ми по што знаете дека дошла пролетта?

  - Долетаа ластовичките! -извика најмалата пчелка.

  - Цвеќињата и дрвјата расцветаа! - рече една пчеличка.

  - Соседот Зоран појде на риболов, - извикаа неколку пчелки.

  - Свињата Праска ги изведе своите прасенца првпат на полјанката. Гледај како се туркаат околу неа.

  - По што уште знаеме дека е пролет? - пак праша воспитувачката.

  - И ние сме знак дека дошла пролетта, - извикаа сите во еден глас.

  - Одлично пчелички мои! Сега кажете ми дали се изморивте? Сакате ли да се вратиме во нашата градинка, да ручаме?

  - Сакаме! Сакаме ! - се сложија сите, направија воз, па летнаа кон градинката. 

     Медената каша беше вкусна и многу пчелки побараа уште еднаш.

     По ручекот сите веднаш заспаа зашто беа изморени по првото пролетно летање, но беа и многу задоволни.

